
Mánadagur 3. apríl 2017 ·  Nr. 4016 Sosialurin Hugskot og viðmerkingar – send sms til 225000

FÓTBÓLTUR

Danjal av Rana

Synd er at siga, at føroyskur 
fótbóltur hevur verið høgt 
í metum í Noregi. So seint 
sum í 2014 vísti ein norskur 
skemtari, hvat hann helt um 
føroyskan fótbólt, tá hann 
segði, at norska landsliðið 
var nú blivið so vánaligt, at 
heldur enn at fara til HM í 
2014 skuldu Noreg spæla ein 
vinardyst móti Føroyum. 
Tað var eitt meiri hóskandi 
støðið. 

Marran í Tromsø
Tað kann hanga saman við, 
at mest minniliga avrikið hjá 
einum føroyskum liðið í Nor­
egi tá, var 10-0 tapið hjá HB í 
Tromsø í Intertoto-kapping­
ini í 1995. Ítróttarsosialurin 
skrivaði tá, at einki annað 
føroyskt lið er so dyggiliga 
blivið smurt av, sum HB 
hendan dagin. HB megn­
aði ikki eina einastu ferð at 

hótta teir, tíansheldur at 
geva hóskandi mótstøðu. 
Millum málskjúttarnar, hann 
skoraði hattrick í dystinum, 
var Tore Andre Flo, sum, tvey 
ár seinni fór til Chelsea.

Tvey ár framman undan, í 
1993, tapti føroyska landsliðið 
7-0 í einum vinardysti móti 
Noregi, so einki er at siga til, 
at føroyskur fótbóltur ikki 
var høgt í metum í Noregi. 
Hetta var annars einasti 
landsdystur, sum Jóhan 
Nielsen og Jógvan Norðbúð 
stóðu á odda fyri lands­
liðnum. Páll Guðlaugsson 
hevði júst lagt frá sær og 
Allan Simonsen var enn ikki 
settur í starv. Hetta var triðji 
landsdysturin móti Noregi í 
trý ár. Í 1991 tapti føroyska 
landsliðið ein vinardyst móti 
norska OL-landsliðnum á 
venjingarlegu í Portugal 3-1, 
Kurt Mørkøre skoraði, og í 
1992 taptu Føroyar 2-0 í Oslo.

Síðani hevur gingið betri, 
tá føroysk lið hava møtt 

norskari mótstøðu. Í 2009 
spældi NSÍ móti norska 
stórfelagnum Rosenborg. 
Norsku meistararnir vunnu 
3-0 í Gundadali og 3-1 í Trónd­
heimi og í fyrraárið megnaði 
Vìkingur at spæla 0-0 móti 
Rosenborg Í Tróndheimi. Á 
Svangaskarði gjørdist støðan 
2-0 til norsku meistararnar í 
fyrra dystinum.

Bragdið í Tromsø
Meðan Tromsø var mót­
støðulið í størsta tapinum, 
so var tað eisini mótstøðu­
lið í størsta bragdinum. 17. 
juli 2014 stríddi Víkingur seg 
til ein málleysan javnleik í 
Sarpugerði, men norðmenn 
vórðu skelkaðir, tá Vìkingur 
fór avstað við sigrinum í 
seinna dystinum á Alfheim 
Stadion í Noregi. 2-1 gjørdist 
endaliga støðan. Málini skor­
aðu Bárður Hansen og Hallur 
Hansson í seinna hálvleiki. 
Tromsø legði seg annars á 
odda 1-0 beint eftir hálvleik.

Todi bleiv næstan 
meistari
Fleiri føroyingar hava spælt 
í norsku deildini. Í løtuni eru 
tað Gilli Sørensen í Brann, 
Sonni Ragnar Nattestad í 
Molde og Rógvi Baldvinsson 
í Vidar. 

Todi Jónsson var um 
reppið at gerast norskur 
meistari. Í 2005 og 2006 
spældi hann við norska fe­
lagnum Start og í 2005 end­
aði Start eitt stig aftan fyri 
Vålerenga. Todi Jónsson 
kom til felagið miðskeiðis 
gjøgnum kappingarárið og 
spældi 13 dystir fyri felagið. 
Hann skoraði fýra mál, mill­
um annað eitt hattrick móti 
Rosenborg. Eitt 3-1 tap í sein­
asta umfarinum gjørdi, at 
javnleikurin hjá Vålerenga 
var nokk at geva teimum 
meistaraheitið. Í 2006 skor­
aði Todi einki mál fyri Start, 
sum endaði nummar seks.

Millum fyrstu føroying­

arnar í Noregi vóru Jóannes 
Jakobsen og Kári Reynheim, 
sum spældi við IK Grand. 
Seinast í nítiárunum vóru 
fleiri føroyingar í norskum 
fótbólti. Julian Johnsson 
spældi fyrst í Kongsvin­
ger og síðani í Sogndal, har 
hann var liðfelagi hjá Kurt 
Mørkøre og Hans Fróða 
Hansen. Síðani hevur Símun 
Samuelsen spælt í Notodden, 
Atli Danielsen í Sogndal 
og Rógvi Jacobsen í Hødd. 
Rógvi Baldvinsson er nú í 
Noregi fyri aðru ferð, fyrru 
ferð spældi hann við Ålgard, 
meðan Kaj Leo í Bartalsstovu 
spældi í Levanger í nøkur ár, 
áðrenn leiðin lá til Rumenia.

Hvussu er og ikki – síðani 
Morten Ramm sang hatta í 
2014 er norska landsliðið far­
ið eftir hæli og liggur nú aft­
an fyri Føroyar á styrkislist­
anum hjá UEFA. Hann hevði 
vist rætt í, at Føroyar vóru á 
einum hóskandi støði.

TROMSØ ER BÆÐI 
HÆDDARPUNKTIÐ 
OG BOTNURIN

Gleða 
okkum at 
fáa Sonna 
Ragnar 
aftur
Svein Erik Jenset, 
leiðari í Torne­
krattet, fjepp­
arafelagnum hjá 
Molde, harmast 
stórliga um skað­
an hjá Sonna 
Ragnar Nattestad.

– Tað var ómetaliga 
óheppið, at hann 
skuldi fáa ein so álvar­
saman skaða í vár. Tað 
lítla, vit sóu til hann í 
venjingardystunum, 
sá sera lovandi út, so 
vit gleða okkum til 
hann verður klárur 
aftur. Hann spældi 
sera væl og tí kom 
hesin skaðin so sera 
illa við, sigur hann.

Hann greiðir frá, 
at Molde hevur eitt 
ungt lið í ár og eins og 
Brann royna teir at 
menna eitt nýtt lið til 
framtíðina.

– Vit hava nógvar 
ungar spælarar, sum 
eru ídnir eftir at vísa 
seg fram, og vit vóna, 
at tað fer at eydnast at 
enda millum fýra tey 
bestu liðini í ár. Hvat 
Rosenborg viðvíkur so 
óttist eg, at teir sein­
astu árini hava megn­
að at siglt frá okkum 
og at gloppið er ov 
stórt, til at vit megna 
at heinta teir innaftur 
longu í ár, sigur fjepp­
arin.

– Vit ynskja Sonna 
Ragnari alt tað besta 
og vóna, at hann 
kanska nær nakrar 
dystir móti kapping­
arenda í ár. Um ikki, so 
kann hann hjálpa okk­
um at vinna meistara­
heitið næsta ár, sigur 
Svein Erik Jenset.

Føroysk feløg hava fleiri ferðir spælt móti norskum í evropiskum kappingum 
seinastu árini, við misjavnum úrslitum. Tað vísir seg, at Tromsø IL eigur 
lut bæði í okkara bjartastu løtu og okkara myrkasta tapið.

Todi Jónsson var eitt stig frá at gerast norskur meistari við Start í 2005.


